
Framtíðarhúsnæði Byggðasafns Dalamanna (mál nr. 1902006) 
 

Frá árinu 1977 hefur Byggðasafn Dalamanna verið til húsa á Laugum í Sælingsdal í kjallara undir 
kennsluálmu Laugaskóla. Húsnæði safnsins hefur nú verið í söluferli hjá sveitarfélaginu 
undanfarin misseri. Auk þess uppfyllir það ekki kröfur um öryggi og varðveislu safnskosts né 
hentar það starfsemi safnsins. Því hafa safnvörður og menningarmálnefnd verið að huga að 
úrræðum í húsnæðisvanda Byggðasafns Dalamanna. 

Byggðasafn Dalamanna hefur fengið vilyrði um styrk úr Safnasjóði til faglegrar úttektar á 
mögulegu húsnæði fyrir safnið og þá í framhaldinu hvaða úrbóta er þörf með tilliti til öryggis og 
varðveislu safnskosts. Til að geta hafið það verk þarf fyrst að vita hvaða húsnæði kemur til greina 
og hvernig á að fjármagna flutning safnsins og nýtt húsnæði. 

Safnvörður og menningarmálanefnd hafa farið yfir þær byggingar sem hafa komið upp í 
umræðunni undanfarinn áratug til afnota fyrir safnið. Við höfum nú aflað ýmiskonar upplýsinga 
um þær byggingar, útilokað nokkrar og lagt fyrir okkur helstu kosti og galla nokkurra þeirra. 

Þá hefur safnvörður einnig tekið saman gögn er varða núverandi húsnæði Byggðasafns 
Dalamanna, en það uppfyllir ekki kröfur um öryggi og varðveislu safnskostsins. Þá takmarkar 
núverandi húsnæði allt innra og ytra safnastarf og þjónustu við nærsamfélagið. Safnið hefur verið 
í bráðabirgðahúsnæði í yfir 40 ár og löngu tímabært er að finna safninu frambærilegt húsnæði til 
langs tíma. 

Nú er svo komið að menningarmálnefnd og safnvörður telja sig vera búin að undirbúa þetta 
verkefni það vel að tímabært sé að sveitarstjórn taki málið til athugunar og veiti 
menningarmálanefnd og safnverði frekari umboð og ramma til áframhaldandi vinnu.  

Hvaða möguleika sér sveitarstjórn fyrir sér sem framtíðarhúsnæði fyrir safnið? 
- Nýbygging? 
- Endurnýting félagsheimila; Árblik, Dalabúð, Staðarfell eða Tjarnarlund? 
- Samninga við ríkið um Húsmæðraskólann á Staðarfelli? 
- Annað húsnæði? 

Hvernig sér sveitarstjórn fyrir sér fjármögnun nýs húsnæðis fyrir safnið?  



Þá er einnig mikilvægt að fá fram framtíðarsýn sveitarstjórnar á hlutverki og starfsemi safnsins 
fyrir samfélagið áður en farið verður í ítarlegri þarfagreiningu um frekari uppbyggingu og 
framtíðarhúsnæði safnsins. 

Þá skal og haft í huga að samkvæmt 11. grein safnalaga nr. 141/2011 er heimild til að ríkið taki 
þátt í stofnkostnaði viðurkenndra safna að uppfylltum ákveðnum skilyrðum, m.a. um aðra 
fjármögunum og að öryggi og varðveisla safnskosts sé tryggð. Þær samningaviðræður gætu tekið 
nokkurn tíma og því mikilvægt að hefja þær sem fyrst. 

Við gerum okkur fyllilega ljóst að ekki er sopið kálið þó í ausuna sé komið og því er mikilvægt að 
fá sem fyrst umboð til að vinna þetta mál frekar með það markmið í huga að innan skamms tíma 
sé vitað hvaða leiðir eru í boði. 

Menningarmálnefnd og safnvörður eru tilbúin að koma til fundar við sveitarstjórn og/eða 
byggðarráð til  að veita upplýsingar og taka þátt í umræðum ef það má vera að gagni. 

